Pego ya Bobegadikgang

Komiti ya Banka ya Botswana e e laolang Merokotso ya Kadimo ya Madi (MPC) e

kopane Ka di 30 Phalane 2025

Mo bokopanong jwa Phalane a tlhola malatsi a le masome a mararo, Komiti ya
Banka ya Botswana e e laolang merokotso ya kadimo ya madi e tsere tshwetso ya
go oketsa seelo sa morokotso go tswa ko go 1.9% go ya ko go 3.5%. Tshwetso e,
e direlwa go lomaganya merokotso ya kadimo ya madi e laolwang ke Banka ya
Botswana le merokotso e e mo mebarakeng. Tshwetso e gape e ya go thusa go
rotloetsa babeeletsi go dira dipeeletso mo gae le go babalela boleng jwa ledi la
Pula. Ka jalo, dibanka ga di a tshwanela go oketsa merokotso ya bone ya Prime

Lending Rate morago ga tshwetso e.

Komiti e kopana mo nakong e itsholelo ya mo gae e tsweletseng ka go sa dira
sentle. Se se dirwa ke kwelo tlase ya thekiso ya diteemane le go tlhoka go atlega
mo mehameng e mengwe ya itsholelo, ntswa go na le maiteko a go e tsosolosa ka
mananeo a a farologanyeng a Puso. Se se raya gore, go ya pele, re le lefatshe re

tshwanetse go dira ka natla go godisa itsholelo.

Mo nakong e e fetileng, Banka e tsere ditshwetso go baakanya seemo sa go sa elela
sentle ga madi mo itsholelong. Nngwe ya ditshwetso e ne ya nna go oketsa lebaka
le dibanka di adimang madi ka nakwana mo Bankeng ya Botswana go tswa mo
malatsing a le supa go ya kwa kgweding. Se, se ne sa thusa dibanka go nna le madi
a ba ka a adimang fa ba tlhaeletswe. Banka ya Botswana e tsweletse ka go buisana

le dibanka go tthomamisa gore ditirelo tsa tsone di tsamaya sentle.



Tebelopele e supa fa kgolo ya ditlhwatlhwa e tla tlola seelo sa 6 percent ka nakwana
pele ga e boela mo mannong a 3 - 6 %. Mabaka a a latelang a ka dira gore kgolo

ya ditlhwatlhwa e oketsege:

i ditlamorago tsa koketsego ya ditlhwatlhwa tsa metsi le motlakase mo
dikgwebong, ga mmogo le leokwane;

ii. tlhaelo ya dithoto mo mebarakeng ya mafatshe; le

iii. kgolo ya ditlhwatlhwa tsa dijo le leokwane mo mebarakeng ya mafatshe

go fetisa ka fa go akanyeditsweng ka teng.

Dintlha tse di latelang di ka dira gore kgolo ya ditlhwatlhwa e fokotsege:
i go sa dira sentle ga itsholelo ya mono gae le ya mafatshe;
ii. seemo sa letseno le le ko tlase la madi a puso; le
iii. kgotlhakgotlhano ya mafatshe mo go tsa sepolotiki, itsholelo le

papadisanyo.

Fa go lebilwe seemo sa itsholelo se se ko tlase, le tebelopele ya gore kgolo ya
ditthwatlhwa e tswa mo seelong ka nakwana, go maleba go tlogela seelo sa
merokotso e le ko tlase. Le fa go ntse jalo, MPC e tsere tshwetso ya go oketsa seelo
sa morokotso go tswa ko go 1.9% go ya ko go 3.5%. Mabaka magolo a tshwetso e
ke go lomaganya merokotso ya kadimo ya madi e laolwang ke Banka ya Botswana
le merokotso e e mo mebarekeng gammogo le go netefatsa go itshetlela ga ledi la
Pula le go rotloetsa babeeletsi go dira dipeeletso mo gae. Tshwetso e ga e a direlwa
gore go adima madi go nne turu mo Botswana, ka jalo, dibanka ga di a tshwanela

go oketsa merokotso ya tsone ya Prime Lending Rate morago ga tshwetso e.

Go botlhokwa go tlhalosa gore tshwetso e, e patilwe ke tse dingwe di akaretsa go
okediwa ga lebaka le dibanka di ka adimang madi mo Bank of Botswana go tswa
mo kgweding go ya go kgwedi tse tlharo. Se se tla thusa dibanka go adima madi
go sena letshogo la go busa madi go pitlagane. Tshwetso e nngwe e fokotsa
morokotso o o lopiwang dibanka fa di tlhaeletswe ke madi go tswala dibuka mo

Bank of Botswana ko bofelong ja letsatsi. Ditshwetso tse ka kakaretso, di diretswe



gore go ya pele ditshwetso tsa Banka di thuse itsholelo go itshetlela. Ditirelo tsa
dibanka di botlhokwa thata mo go anamiseng ditshwetso tsa Banka ya Botswana
mo itsholelong ka bophara. Ka jalo, Banka ya Botswana e tla tswelela e beile leitlho
gore ditirelo tsa dibanka di dirwa ka ditlhwatlhwa tse di lekaneng gore di nne le

boleng mo itsholelong le go tokafatsa matshelo a batho.

Go itsi go fetla fa, kwalela Dr. Seamogano Mosanako, Mookamedi wa lephatana la puisano
kanamiso ya Banka, ko mosanakos@bob.bw, kana mo leletse ko +267 360 6083, 360 6382 le
360 6315 kana etela www.bankofbotswana.bw.

